
Purvadinacharya

ಪೂರ್ವದಿನಚರ್ಯಾ

ಶ್ರೀದೇವರಾಜಗುರುಭಿರನುಗೃಹೀತಾ
ಶ್ರೀರಸ್ತು .
ಶ್ರೀಮತೇ ಹಯಗ್ರೀವಾಯ ನಮಃ .
ಶ್ರೀಮತೇ ರಾಮಾನುಜಾಯ ನಮಃ ..
ಸೌಮ್ಯಜಾಮಾತೃಯೋಗೀಂದ್ರಚರಣಾಂಬುಜಷಟ್ಪದಂ .

ದೇವರಾಜಗುರುಂ ವಂದೇ ದಿವ್ಯಜ್ಞಾನಪ್ರದಂ ಶುಭಂ ..

ಅಂಕೇ ಕವೇರಕನ್ಯಾಯಾಸ್ತುಂಗೇ ಭುವನಮಂಗಲೇ .

ರಂಗೇ ಧಾಮ್ನಿ ಸುಖಾಸೀನಂ ವಂದೇ ವರವರಂ ಮುನಿಂ .. 1..

ಮಯಿಪ್ರವಿಶತಿ ಶ್ರೀಮನ್ಮಂದಿರಂ ರಂಗಶಾಯಿನಃ .
ಪತ್ಯುಃ ಪದಾಂಬುಜಂ ದ್ರಷ್ಟುಮಾಯಾಂತಮವಿದೂರತಃ .. 2..
ಸುಧಾನಿಧಿಮಿವ ಸ್ವೈರಸ್ವೀಕೃತೋದಗ್ರವಿಗ್ರಹಂ .

ಪ್ರಸನ್ನಾರ್ಕಪ್ರತೀಕಾಶಪ್ರಕಾಶಪರಿವೇಷ್ಟಿತಂ .. 3..

ಪಾರ್ಶ್ವತಃ ಪಾಣಿಪದ್ಮಾಭ್ಯಾಂ ಪರಿಗೃಹ್ಯ ಭವತ್ಪ್ರಿಯೌ .

ವಿನ್ಯಸ್ಯಂತಂ ಶನೈರಂಘ್ರೀ ಮೃದುಲೌ ಮೇದಿನೀತಲೇ .. 4..

ಆಮ್ಲಾನಕೋಮಲಾಕಾರಮಾತಾಮ್ರವಿಮಲಾಂಬರಂ .

ಆಪೀನವಿಪುಲೋರಸ್ಕಮಾಜಾನುಭುಜಭೂಷಣಂ .. 5..

ಮೃಣಾಲತಂತುಸಂತಾನಸಂಸ್ಥಾನಧವಲತ್ವಿಷಾ .

ಶೋಭಿತಂಯಜ್ಞಸೂತ್ರೇಣ ನಾಭಿಬಿಂಬಸನಾಭಿನಾ .. 6..

ಅಂಭೋಜಬೀಜಮಾಲಾಭಿರಭಿಜಾತಭುಜಾಂತರಂ .

ಊರ್ಧ್ವಪುಂಡ್ರೈರುಪಶ್ಲಿಷ್ಟಮುಚಿತಸ್ಥಾನಲಕ್ಷಣೈಃ .. 7..
ಕಾಶ್ಮೀರಕೇಸರಸ್ತೋಮಕಡಾರಸ್ನಿಗ್ಧರೋಚಿಷಾ .

ಕೌಶೇಯೇನ ಸಮಿಂಧಾನಂ ಸ್ಕಂಧಮೂಲಾವಲಂಬಿನಾ .. 8..

ಮಂತ್ರರತ್ನಾನುಸಂಧಾನಸಂತತಸ್ಫುರಿತಾಧರಂ .

ತದರ್ಥತತ್ವನಿಧ್ಯಾನಸನ್ನದ್ಧಪುಲಕೋದ್ಗಮಂ .. 9..

ಸ್ಮಯಮಾನಮುಖಾಂಭೋಜಂ ದಯಮಾನದೃಗಂಚಲಂ .

ಮಯಿಪ್ರಸಾದಪ್ರವಣಂ ಮಧುರೋದಾರಭಾಷಣಂ .. 10..

ಪೂರ್ವದಿನಚರ್ಯಾ

ಆತ್ಮಲಾಭಾತ್ಪರಂ ಕಿಂಚಿದನ್ಯನ್ನಾಸ್ತೀತಿ ನಿಶ್ಚಯಾತ್ .

ಅಂಗೀಕರ್ತುಮಿವ ಪ್ರಾಪ್ತಮಕಿಂಚನಮಿಮಂ ಜನಂ .. 11..

ಭವಂತಮೇವ ನೀರಂಧ್ರಂ ಪಶ್ಯನ್ವಶ್ಯೇನ ಚೇತಸಾ .

ಮುನೇ!ವರವರ!ಸ್ವಾಮಿನ್ಮುಹುಸ್ತ್ವಾಮೇವ ಕೀರ್ತಯನ್ .. 12..

ತ್ವದನ್ಯವಿಷಯಸ್ಪರ್ಶವಿಮುಖೈರಖಿಲೇಂದ್ರಿಯೈಃ .
ಭವೇಯಂ ಭವದುಃಖಾನಾಮಸಹ್ಯಾನಾಮನಾಸ್ಪದಂ .. 13..

ಪರೇದ್ಯುಃ ಪಶ್ಚಿಮೇಯಾಮೇಯಾಮಿನ್ಯಾಸ್ಸಮುಪಸ್ಥಿತೇ .

ಪ್ರಬುಧ್ಯ ಶರಣಂ ಗತ್ವಾ ಪರಾಂ ಗುರುಪರಂಪರಾಂ .. 14..

ಧ್ಯಾತ್ವಾ ರಹಸ್ಯತ್ರಿತಯಂ ತತ್ತ್ವಯಾಥಾತ್ಮ್ಯದರ್ಪಣಂ .

ಪರವ್ಯೂಹಾದಿಕಾನ್ ಪತ್ಯುಃ ಪ್ರಕಾರಾನ್ ಪ್ರಣಿಧಾಯ ಚ .. 15..

ತತಃ ಪ್ರತ್ಯುಷಸಿ ಸ್ನಾತ್ವಾ ಕೃತ್ವಾ ಪೌರ್ವಾಹ್ನಿಕೀಃ ಕ್ರಿಯಾಃ .
ಯತೀಂದ್ರಚರಣದ್ವಂದ್ವಪ್ರವಣೇನೈವ ಚೇತಸಾ .. 16..

ಅಥ ರಂಗನಿಧಿಂ ಸಮ್ಯಗಭಿಗಮ್ಯ ನಿಜಂ ಪ್ರಭುಂ .

ಶ್ರೀನಿಧಾನಂ ಶನೈಸ್ತಸ್ಯ ಶೋಧಯಿತ್ವಾ ಪದದ್ವಯಂ .. 17..

ತತಸ್ತತ್ಸನ್ನಿಧಿಸ್ತಂಭಮೂಲಭೂತಲಭೂಷಣಂ .

ಪ್ರಾಙ್ಮುಖಂ ಸುಖಮಾಸೀನಂ ಪ್ರಸಾದಮಧುರಸ್ಮಿತಂ .. 18..

ಭೃತ್ಯೈಃ ಪ್ರಿಯಹಿತೈಕಾಗ್ರೈಃ ಪ್ರೇಮಪೂರ್ವಮುಪಾಸಿತಂ .

ತತ್ಪ್ರಾರ್ಥನಾನುಸಾರೇಣ ಸಂಸ್ಕಾರಾನ್ ಸಂವಿಧಾಯಮೇ .. 19..

ಅನುಕಂಪಾಪರೀವಾಹೈರಭಿಷೇಚನಪೂರ್ವಕಂ .

ದಿವ್ಯಂ ಪದದ್ವಯಂ ದತ್ತ್ವಾ ದೀರ್ಘಂ ಪ್ರಣಮತೋ ಮಮ .. 20..

ಸಾಕ್ಷಾತ್ಫಲೈಕಲಕ್ಷ್ಯತ್ವಪ್ರತಿಪತ್ತಿಪವಿತ್ರಿತಂ .

ಮಂತ್ರರತ್ನಂ ಪ್ರಯಚ್ಛಂತಂ ವಂದೇ ವರವರಂ ಮುನಿಂ .. 21..

ತತಸ್ಸಾರ್ಧಂ ವಿನಿರ್ಗತ್ಯ ಭೃತ್ಯೈರ್ನಿತ್ಯಾನಪಾಯಿಭಿಃ .
ಶ್ರೀರಂಗಮಂಗಲಂ ದ್ರಷ್ಟುಂ ಪುರುಷಂ ಭುಜಗೇಶಯಂ .. 22..

ಮಹತಿಂ ಶ್ರೀಮತಿ ದ್ವಾರೇ ಗೋಪುರಂ ಚತುರಾನನಂ .

ಪ್ರಣಿಪತ್ಯ ಶನೈರಂತಃ ಪ್ರವಿಶಂತಂ ಭಜಾಮಿ ತಂ .. 23..

ದೇವೀ ಗೋದಾ ಯತಿಪತಿಶಠದ್ವೇಷಿಣೌ ರಂಗಶೃಂಗಂ
ಸೇನಾನಾಥೋ ವಿಹಗವೃಷಭಶ್ಶ್ರೀನಿಧಿಸ್ಸಿಂಧುಕನ್ಯಾ .
ಭೂಮಾನಿಲಾಗುರುಜನವೃತಃ ಪೂರುಷಶ್ಚೇತ್ಯಮೀಷಾಮಗ್ರೇ
ನಿತ್ಯಂ ವರವರಮುನೇರಂಘ್ರಿಯುಗ್ಮಂ ಪ್ರಪದ್ಯೇ .. 24..

ಮಂಗಲಾಶಾಸನಂ ಕೃತ್ವಾ ತತ್ರತತ್ರ ಯಥೋಚಿತಂ .

ಧಾಮ್ನಸ್ತಸ್ಮಾದ್ವಿನಿಷ್ಕ್ರಮ್ಯ ಪ್ರವಿಶ್ಯ ಸ್ವಂ ನಿಕೇತನಂ .. 25..

ಅಥ ಶ್ರೀಶೈಲನಾಥಾರ್ಯನಾಮ್ನಿ ಶ್ರೀಮತಿ ಮಂಡಪೇ .

ತದಂಘ್ರಿಪಂಕಜದ್ವಂದ್ವಚ್ಛಾಯಾಮಧ್ಯನಿವಾಸಿನಾಂ .. 26..

ತತ್ತ್ವಂ ದಿವ್ಯಪ್ರಬಂಧಾನಾಂ ಸಾರಂ ಸಂಸಾರವೈರಿಣಾಂ .

ಸರಸಂ ಸರಹಸ್ಯಾನಾಂ ವ್ಯಾಚಕ್ಷಾಣಂ ನಮಾಮಿ ತಂ .. 27..

ತತಃ ಸ್ವಚರಣಾಂಭೋಜಸ್ಪರ್ಶಸಂಪನ್ನಸೌರಭೈಃ .
ಪಾವನೈರರ್ಥಿನಸ್ತೀರ್ಥೈರ್ಭಾವಯಂತಂ ಭಜಾಮಿ ತಂ .. 28..

ಆರಾಧ್ಯ ಶ್ರೀನಿಧಿಂ ಪಶ್ಚಾದನುಯಾಗಂ ವಿಧಾಯ ಚ .

ಪ್ರಸಾದಪಾತ್ರಂ ಮಾಂ ಕೃತ್ವಾ ಪಶ್ಯಂತಂ ಭಾವಯಾಮಿ ತಂ .. 29..

ತತಶ್ಚೇತಸ್ಸಮಾಧಾಯ ಪುರುಷೇ ಪುಷ್ಕರೇಕ್ಷಣೇ .

ಉತ್ತಂಸಿತಕರದ್ವಂದ್ವಮುಪವಿಷ್ಟಮುಪಹ್ವರೇ .. 30..

ಅಬ್ಜಾಸನಸ್ಥಮವದಾತಸುಜಾತಮೂರ್ತಿ-
ಮಾಮೀಲಿತಾಕ್ಷಮನುಸಂಹಿತಮಂತ್ರರತ್ನಂ .

ಆನಮ್ರಮೌಲಿಭಿರುಪಾಸಿತಮಂತರಂಗೈ-
ರ್ನಿತ್ಯಂ ಮುನಿಂ ವರವರಂ ನಿಭೃತೋ ಭಜಾಮಿ .. 31..

ತತಶ್ಶುಭಾಶ್ರಯೇ ತಸ್ಮಿನ್ನ್ನಿಮಗ್ನಂ ನಿಭೃತಂ ಮನಃ .
ಯತೀಂದ್ರಪ್ರವಣಂ ಕರ್ತುಂ ಯತಮಾನಂ ನಮಾಮಿ ತಂ .. 32..

ಇತಿ ಪೂರ್ವದಿನಚರ್ಯಾ ಸಮಾಪ್ತಾ .

